
Gjennom stavkyrkjeprogrammet 
har dei 28 stavkyrkjene i Noreg 
vorte sett i stand. Kyrkjene vart i 
all hovudsak istandsett slik dei 
er i dag, utan noko tilbakeføring 
til tidlegare periodar. I arbeidet 
med stavkyrkjene har ein vore 
avhengig av å byggje vidare på 
den kunnskapen som er 
opparbeidd innanfor tradisjonelt 
bygghandverk og bruk av ulike 
tradisjonelle material og 
metodar. Samstundes har 
stavkyrkjeprogrammet gjeve 
gode moglegheiter for 
detaljstudiar av bygningane. Det 
å kunne lese og forstå spor etter 
verkty har vore eit viktig 
element i arbeidet med 
istandsetjinga av stavkyrkjene. 
Målet har heile tida vore å ta 
vare på mest mogleg av dei 
opphavlege delane. Der dette 
ikkje har vore mogleg har 
handverkarar gjort eit framifrå 
arbeid med å kopiere 
bygningsdelar der det har vore 
naudsynt å byte delar av bygget 
eller spunse ein skade. 
Samstundes har materialkvalitet, 
samt kunnskap om bruk av rett 
virke, vore eit viktig 

gjennomgangstema i arbeida 
med kyrkjene. Arbeidet med å 
hente ut rett virke til rett bruk 
har kravd god langsiktig 
planlegging for å til dømes ha 
godt malma og rettvokse virke til 
produksjon av spon. Vidare har 
det vore viktig å ha gode 
materiallager, då mange skjulte 
skadar fyrst vart avdekka når 
istandsetjinga var godt i gang og 
arbeidet med å demontere 
skadde bygningsdelar vart 
gjennomført. 

KYRKJEKUNST 
Som ein viktig del 
stavkyrkjeprogrammet var eit av 
måla å konservere kyrkjekunsten 
i kyrkjene. Det var difor 
naudsynt å gjennomføre ei 
omfattande tilstandsregistrering 
av både kunst og inventar i 
stavkyrkjene. Det vart utført 
tilstandsregistrering av 852 
gjenstandar og dekorerte flater i 
27 kyrkjer. Gjennom ei oversikt 
over kva som er i stavkyrkjene 
og i kva tilstand det var, kunne 
ein gjere ei prioritering av dei 
tiltaka som var viktige å få 
utført. Bevaringstiltak utløyst av 

tilstandsregistreringa vart i størst 
mogleg grad koordinert med 
istandsetjinga av sjølve 
kyrkjebygga. I visse høve var det 
naudsynt å dekke til, eller flytte 
ut gjenstandar før arbeidet med 
bygget starta, medan det i andre 
høve var meir hensiktsmessig å 
starte konserveringa av 
gjenstandane då kyrkjebygga var 
ferdig sette i stand.  

LOKAL MEDVIRKING 

Ved mange høve engasjerte 
kyrkjeeigaren ein lokal 
prosjektleiar. Det vart også i 
størst mogleg grad nytta lokale 
handverkarar. Lokal deltaking 
var med på å auke kunnskapen 
om kyrkjene og samstundes 
skape ein spanande møteplass 
for den lokale befolkninga og 
tilreisande. 

BRANNSIKRING 
Alle stavkyrkjene har 
brannsikringsanlegg. I 
samband med 
istandsetjingsarbeida vart det og 
gjennomført arbeid med vidare 
oppgradering av desse anlegga.  

Stavkyrkjeprogrammet 2001-2015

BYGNINGSBESKRIVING 
Undredal stavkyrkje ligg i den 
vesle bygda Undredal i Aurland 
kommune i Sogn og Fjordane. 
Ein reknar med at kyrkja kan 
daterast til den siste halvdelen 
av 1100-talet. Den er den minste 
av stavkyrkjene som framleis er i 
bruk og har berre 40 sitjeplassar. 

Inne i kyrkja heng kyrkjeklokka 
frå mellomalderen, som no er 
teke ut av bruk. I klokketårnet er 
det to nye klokker datert 1884 og 
1996. Veggane har den originale 
limfargedekoren frå 1600-talet, 
og i taket er det måla 
bibelfigurar og englar. 
Kneleskammelen er frå 1647, 
døypefat frå omlag 1680, 
preikestol med datering 1696.  I 
1722 vart svalgangane på kyrkja 
fjerna, og dei fyrste vindauga 
vart sett inn. Rundt 1850 vart 
våpenhuset og siste del av skipet 
bygd til og kyrkja vart måla kvit 
innvendig. Etter ei stor omvøling 
i 1961 vart den kvite målinga 

vaska av og dei originale måleria 
kom til syne att. Kyrkja vart 
restaurert i 1984 med nytt 
kyrkjegolv og nye bordplater 
utvendig.  

TILSTAND FØR 
STAVKYRKJEPROGRAMMET 
Stavkyrkja i Undredal ligg heilt 
attåt vegen som passerar utanfor 
kyrkja. Den nærliggande vegen 
medfører stor slitasje på 
kyrkjebygget, både ved 
passering av kørety, men fyrst og 
fremst då kyrkjegolvet ligg på 
same nivå som den 
utanforliggjande vegen.  
I tillegg til fuktproblem knytta til 
manglande nivåskilnad mellom 

Undredal 
stavkyrkje

Stavkyrkjeprogrammet: Kyrkja slik ho  stod under arbeidet med taket. Foto: Dagfinn Rasmussen, Riksantikvarens arkiv. 

eksteriør og interiør er 
ytterkledninga også prega av 
fuktskadar på nordsida av 
kyrkja. Vidare var takryttaren 
ved kyrkja prega av ròteskade. 

VEDTAKSPROSESS OG TILTAK  

HEVING AV KYRKJA 
Problemet med fukt i kyrkja 
grunna manglande nivåskilnad 
mellom interiør og eksteriør vart 
vurdert som så kritisk at det var 
naudsynt med tiltak for å 
utbetre tilstanden. For å få ei 
betre oversikt over tilstanden og 
mogleg løysingar vart inventaret 

i kyrkja vart demontert, teke ut 
og lagra i ein container ved 
kyrkja. Vidare vart golvet 
demontert og teke ut. Etter 
grundige undersøkingar vart det 
vedteke at det beste tiltaket for å 
bevare bygningen var å heve 
kyrkja. Kyrkja vart difor, våren 
2012, heva 30 centimeter.  Det 
vart sett opp eit stillas kring heile 
kyrkja før ein etablerte punkt for 
jekkane og varsamt lyfte bygget. 
Deretter kunne ein etablere ein 
ny og høgare tørrmura 
grunnmur under kyrkja. Slik 
ville ein unngå framtidige 
fuktproblem under kyrkja. Ei 

heving av kyrkja vart diskutert 
alt på 1920-talet. 

UNDER UNDER UNDREDALEN 
STAVKYRKJE 
I samband med hevinga av 
stavkyrkja og etableringa av ny 
grunnmur var det naudsynt å 
framskaffe ny stein til muren 
under  kyrkja. Eit ras som gjekk i 
Helgabakken 3. oktober året før  
var difor ikkje berre ei ulempe. I 
desse massane låg det mykje fin 
stein som kunne nyttast i 
arbeidet med utbetrina og 
forhøginga av kyrkjemuren. 

Kyrkjerommet: Kyrkja slik ho stod under arbeidet med etablering av ny og høgare grunnmur. Foto: Leif Anker, Riksantikvarens arkiv. 

KLEDNING 
Delar av ytterkledninga i nedre 
del av veggane på nordsida av 
kyrkja var prega av fuktskadar 
og vart difor skifta. Det vart 
nytta virke med godt 
malminnhald. Borda vart måla 
etter montering.  

TAKRYTTAR 
Med bakgrunn i større 
ròteskader i kledninga på 
takryttaren vart det vedteke å 
gjennomføre ei utskifting av all 
kledning på takryttaren. I 
tillegg til at kledninga vart skift 
vart også detaljar rundt lukene 
i tårnet og lukene utbetra. 
Kledninga på spiret måtte 
demonterast og leggast ny før 
den vart måla raud, medan 
resten av kledninga på 
takryttaren vart måla kvit. 

INNVENDIGE ARBEID OG 
KYRKJEKUNST 
I 2003 vart det føreteke ei 
synfaring av kyrkjekunst og 
inventar i Undredal stavkirke.1 
Ved synfaringa vart tilstanden 
til inventaret i Undredal 
stavkyrkje kartlagd, og 
synfaringsrapporten vart lagt til 
grunn for vidare arbeid med 
konserverina av inventar og 
kunst i kyrkja. I 2013 vart det 
gjennomført eit forprosjekt i 
Undredal stavkyrkje, med mål 
om å finne behandlingsmetode 
for limfargedekoren i taket og på 
veggane i kyrkja.2 På grunnlag 
av forprosjektet vart behandling 
av limfargedekor og preikestol 
utført i juni 2013. 

Oppdraget omfatta 
overflatereinsing og 
konsolidering av limfargedekor i 
tak og på veggar, samt 
preikestolen, i tillegg til 
retusjering av korbogen og 
preikestolen.3 Skriftfeltet i 
kyrkjeskipet vart IR-fotografert, 
for å undersøkje om det var ein 
uderliggande dekor eller skrift i 
dette feltet, utan at dette gav 
noko resultat. 

ANDRE TILTAK 
Byggearbeida ved Undredal 
stavkyrkje var eit godt høve til å 
studere bygningsdelar i kyrkja 
som vanlegvis ikkje er 
tilgjengelege eller eksponert.  
Det vart difor gjennomført 
undersøkingar av dei nedste 
partia av veggane i det 

Heving: Arbeidet med jekkinga av kyrkja. Foto: Leif Anker, Riksantikvarens arkiv. 

stavbygde skipet. Ein kan lese 
meir om desse undersøkingane i 
eigen rapport.4 

SAMANDRAG
Undredal stavkyrkje er den 
minste av stavkyrkjene som 
framleis er i bruk. Kyrkja kan 
daterast til den siste halvdelen 
av 1100-talet. Stavkyrkja er prega 
av at veggane i kyrkja har den 
originale limfargedekoren frå 
1600-talet og at stavane i 
Undredal har klokkeforma 
basar. I 2012 vart kyrkja heva om 
lag 30 centimeter og ny 
grunnmur etablert under kyrkja 
for å hindre fuktskader. Arbeidet 
ved kyrkja gav høve til å studere 
utsida av veggane i det 
stavbygde skipet, som ikkje har 
vore studert sidan midten av 
1800-talet. Gjennom 
stavkyrkjeprogrammet vart 
samanbindinga mellom svill og 
hjørnestav samt andre 
bygningskonstruksjonar, som 
tidlegare ikkje er dokumentert, 
undersøkt. I 2013 vart 
limfargedekoren i tak og på 
veggar, samt preikestolen i 
stavkyrkja behandla.  

Takryttar: Utbetring av ytterkledning. Foto: Leif Anker, Riksantikvarens arkiv. 

Konsolidering: Limfargedekoren på veggar og i tak vart behandla. Foto: NIKU, Riksantikvarens arkiv. 

